
 
 
 

Äntwert vum Minister fir Mobilitéit an ëffentlech Aarbechten a vum Minister fir 
bannenzeg Sécherheet op d'parlamentaresch Fro n° 7961 vum 4. Mee 2023 vum Här 
Deputéierten Marc Goergen.  

 

Den honorabelen Deputéierte freet no Informatiounen iwwert d’Méiglechkeet vum Wiessele vun 
den Immatrikulatiounsplacken a bestëmmte Fäll. 

Prinzipiell ass et no der Immatrikulatioun vun engem Gefier net méi méiglech ouni Grond 
d’Immatrikulatiounsplack ze wiesselen. Et gëtt awer ënnerschiddlech Grënn wou et noutwenneg 
ass fir d’Plackennummer vun engem Gefier ze wiesselen. 

E Grond ka sinn, dass engem seng Plack onerlaabterweis anerwäerts am Ëmlaf ass (« Usurpation 
de plaques d'immatriculation »). Zum Beispill wann eng Persoun eng net autoriséiert Kopie vun 
enger Plack déi an Ëmlaf ass benotzt, dat ka bei personaliséierten Immatrikulatiounsplacken de 
Fall sinn, wann een dës Nummereschëlder beim Verkaf vum Auto net erof geholl huet. An dësem 
Fall kann déi geschiedegt Persoun eng Demande stelle fir seng Placken ze wiesselen. Heifir muss 
déi betraffe Persoun zum Beispill mat Protokoller zu Lëtzebuerg oder am Ausland beweisen, dass 
d’Placken op engem frieme Gefier benotzt ginn an dass dat eegent Gefier zum Zäitpunkt vun der 
Contraventioun op enger anerer Platz war. Geneesou ass et méiglech eng Ufro ze maache fir 
d’Plackennummeren ze wiesselen, wann engem seng perséinlech Sécherheet a Gefor ass 
respektiv zum Schutz vun der eegener Privatsphär (« atteinte à la vie privée »). Dës Demande 
sinn awer ganz seelen.  

A béide Fäll geet et duer eng schrëftlech Erklärung mat enger Kopie vum Protokoll respektiv vun 
der Plainte bei der Police, bei der SNCA eranzereeche fir e Wiessel vun der Plackennummeren 
unzefroen. A béide Fäll kann den zoustännege Service aus dem Ministère fir Mobilitéit an 
ëffentlech Aarbechten op Avis vun der SNCA eng Autorisatioun fir de Wiessel vun der 
Immatrikulatiounsplack ausstellen. D’SNCA verrechent 1 Stonn « travail en régie » (87,60€) fir 
den Avis opzestellen an den Dossier ze beaarbechten. Déi al Plack gëtt wärend 5 Joer net méi 
verginn a bléift wärend dëser Zäit op de Proprietär respektiv den Detenteur vum Gefier 
reservéiert. Fir de Fall wou de Proprietär, respektiv den Detenteur vum Gefier, sech bei der neier 
Plackennummer fir eng Nummer aus der « série courante » entscheet, fale keng zousätzlech 
Käschten un. Am Fall vun enger personaliséierter Nummer kommen d’Frais’en vun der 
Personalisatioun vun der Plackennummer dobäi. Dat sinn am Fall vun enger éischter Utilisatioun 
50€ an am Fall vun enger Reutilisatioun 24€. 

Een weidere Grond wou en Wiessel vun de Plackennummere méiglech ass, ass bei engem Vol 
vun enger oder den zwou Immatrikulatiounsplacken (« Vol de plaques d’immatriculation »). 
Direkt nom Feststelle vum Vol vun den Immatrikulatiounsplacke muss eng Plainte bei der Police 
deposéiert ginn. D‘Deklaratioun vum Vol oder de Procès-verbal vun der Plainte sinn noutwenneg 
fir kennen déi néideg Demarchen ze ënnerhuele fir d’Gefier op eng nei Plackennummer 
z‘immatrikuléieren.  

Nodeems een eng nei Plackennummer iwwert de Formulaire vun der SNCA ugefrot oder op 
MyGuichet.lu reservéiert huet, muss déi nei Plackennummer iwwert eng weider « Demande en 
obtention d’un certificat d’immatriculation » op eng nei « gro Kaart » fir d’Gefier agedroe ginn. 
Déi néideg Demarchen a Formulairë stinn um Internetsite vun der SNCA. Dër ausgefëllter an 
ënnerschriwwener Demande fir de Wiessel vun de Placke sinn nach folgend Dokumenter 
bäizefügen:  

• -Éventuellement le timbre fiscal* ; 
• -Une attestation d’assurance valable, établie par une compagnie d’assurance agréée au 

Luxembourg, portant le nouveau numéro d’immatriculation ; 
• -La déclaration de vol, établie par la police (le cas échéant) ; 
• -Le certificat d’immatriculation partie 1 et 2 (grise et jaune) ; 
• -Le certificat de contrôle technique en cours de validité, lorsque le véhicule est couvert par 

un tel ; 
• - Une copie d’une pièce d’identité, dans le cas où le propriétaire est une personne physique. 

* falls eng personaliséiert Plackennummer gewielt gëtt 

Wéi uewe beschriwwe, ginn och am Fall vun engem Vol déi geklaute Plackennummere wärend 5 
Joer net méi verginn a bleiwe wärend där Zäit awer op de Proprietär oder den Detenteur vum 
Gefier reservéiert. Fir déi beschriwwen Demarchë fale just déi uewe genannte Frais’en un wann 
déi al Plackennummer duerch eng personaliséiert Plackennummer soll ersat ginn. Fir eng 
Plackennummer aus der « série courante » fale keng weider Käschten un. 

Weider freet den honorabelen Deputéierten a senger parlamentarescher Fro, ob mam aktuelle 
System iwwert d’Wiessele vun den Immatrikulatiounsplacken net e Risiko besteet, dass Abus 
bedriwwe gëtt fir sech déi administrativ Prozeduren an d’Käschte vun den ënnerschiddlechen 
Demarchen z‘erspueren. Heibäi handelt et sech ëm eng spekulativ Fro iwwert déi keng Äntwert 
méiglech ass. Et sief awer an dësem Kontext ervirzehiewen, dass, wéi uewe beschriwwen, an alle 
Fäll en pertinente Grond muss virleien, fir kennen d’Plackennummeren op engem Gefier ze 
änneren, sief dat duerch Protokoller zu Lëtzebuerg oder am Ausland, eng Kopie vun der Plainte 
bei der Police fir eng « atteinte à la vie privée » oder eng Deklaratioun bei der Police. Et sief och 
drun ze erënneren, dass een sech duerch eng falsch Deklaratioun bei der Police strofbar mécht. 

Ofschléissend sief ze soen, dass de kompletten Historique vun enger Plackennummer an der 
Datebank vun der SNCA gespäichert gëtt. Dëst erméiglecht et der SNCA zu jidder Zäit nozesichen, 
wéi eng Plackennummer zu engem bestëmmten Zäitpunkt engem Gefier attribuéiert ass oder 
war. Doduerch an duerch déi ënnerschiddlech Prozeduren, wéi se uewe beschriwwe goufen, ass 
et Drëtten net méiglech fir selwer de Vol vun enger friemer Plackennummer ze melle. 

 

Lëtzebuerg, de 5. Juni 2023. 

De Minister fir Mobilitéit an ëffentlech Aarbechten 

(s.) François Bausch 

